T.1 - Clawr 

Pecyn Gwybodaeth i Ymgeiswyr i fod yn Aelodau Paneli a Chadeiryddion Paneli 2024

Dyddiad cau: 12.00pm dydd Mercher 17 Gorffennaf 2024

T.2 - Clawr Mewnol

Llun

T3. - Croeso 

Diolch yn fawr i chi am eich diddordeb mewn bod yn Aelod o Baneli a/neu Gadeirydd Paneli yn y Cyngor Nyrsio a Bydwreigiaeth (NMC). 
Yr NMC yw’r rheoleiddiwr annibynnol ar gyfer mwy nag 808,000 o nyrsys a bydwragedd yn y Deyrnas Unedig a chymdeithion nyrsio yn Lloegr. Rydym yma i ddiogelu’r cyhoedd drwy gynnal safonau nyrsio a bydwreigiaeth uchel, sydd yn rhywbeth y mae gan y cyhoedd hawl i’w ddisgwyl. 
Ar adegau, mae angen i ni ystyried a yw gweithiwr proffesiynol sydd ar ein cofrestr yn addas i ymarfer heb gyfyngiadau. Ble bydd gennym bryder ynglŷn â hynny, gallwn ddwyn y pryder gerbron cyfarfod neu wrandawiad o’r pwyllgorau ymarfer. 
Mae ein haelodau paneli, sydd yn gwasanaethu ar y pwyllgorau ymarfer hynny, yn bobl annibynnol sydd yn gwneud penderfyniadau ac maent yn cyflawni rhan aruthrol bwysig yn ein gwaith i ddiogelu’r cyhoedd a chynnal hyder yn y proffesiynau nyrsio a bydwreigiaeth.   
Rydym yn recriwtio 
Rydyn ni’n awyddus i benodi 85 o Aelodau Paneli a 55 o Gadeiryddion Paneli i Bwyllgorau Ymarfer yr NMC.  
O blith y rhain, rhaid i 80 o Aelodau neu Gadeiryddion Paneli fod yn lleygwyr, sydd yn golygu nad ydych chi’n weithiwr proffesiynol nyrsio a/neu fydwreigiaeth cofrestredig ac nad ydych wedi bod erioed. Ac mae rhaid i 60 fod yn gofrestredig - hynny yw nyrsys, bydwragedd, ac yn bwysig, cymdeithion nyrsio sydd ar gofrestr yr NMC. Nid oes gennym unrhyw aelodau paneli sydd yn gymdeithion nyrsio ar ein Pwyllgorau Ymarfer ar hyn o bryd ac rydym yn awyddus i newid hynny.
Amdanoch chi
Ar gyfer y ddwy rôl, rydym yn awyddus i gael ceisiadau gan amrywiaeth eang o unigolion er mwyn sicrhau bod aelodau paneli’r NMC yn adlewyrchu poblogaeth y Deyrnas Unedig, a’r gweithwyr proffesiynol sy’n cael eu rheoleiddio gennym. Os ydy’r sgiliau angenrheidiol gennych chi a’ch bod yn cael eich ysgogi gan ein gweledigaeth a’n gwerthoedd, byddem wrth ein bodd yn clywed gennych.
Rydym yn rhoi anogaeth arbennig i gofrestreion ac ymgeiswyr lleyg o gefndiroedd du a lleiafrifoedd ethnig i ymgeisio. Hoffem glywed hefyd gan gymdeithion nyrsio, oherwydd nad oes gennym unrhyw aelodau paneli sy’n gymdeithion nyrsio ar hyn o bryd ac rydym yn awyddus i newid hynny. 

Gwerthoedd
Mae ein gwerthoedd, sef caredigrwydd, tegwch, cydweithio, ac uchelgais, yn rhan annatod o’r ffordd rydym yn gweithio gyda chydweithwyr, cofrestreion, rhanddeiliaid a’r cyhoedd. Bydd ymgeiswyr llwyddiannus yn dangos y gwerthoedd hyn ac yn gallu gweithio gyda'i gilydd er mwyn gwneud penderfyniadau amserol, rhesymegol, teg, a chytbwys. 
Her a newid
Rydym mewn cyfnod o her a newid. Rydym yn gwneud buddsoddiadau sylweddol ym maes addasrwydd i ymarfer er mwyn gwella prydlondeb ac ansawdd ein prosesau gwneud penderfyniadau. 
Rydym yn disgwyl argymhellion gan ddau ymchwiliad allanol i’n diwylliant a’n prosesau gwneud penderfyniadau ynglŷn ag addasrwydd i ymarfer dros yr haf. Ni fyddwn yn gwybod unrhyw rai o’r canfyddiadau na’r argymhellion tan ychydig cyn iddynt fod ar gael yn gyhoeddus. Byddwn yn rhoi gwybod i ymgeiswyr am y canfyddiadau ac ymateb yr NMC. 
Rydym wedi ymrwymo i wella ein diwylliant yn yr NMC er mwyn dod yn sefydliad sy’n canolbwyntio ar yr unigolyn ac sy’n dysgu. Rydym eisiau datblygu diwylliant proffesiynol sy’n atal gwahaniaethu, yn hybu cydraddoldeb, yn dathlu amrywiaeth ac yn hyrwyddo cynhwysiant. 
Cynefino a chefnogaeth
Byddwn yn darparu rhaglen gynefino drwyadl a chefnogaeth barhaus i bob ymgeisydd llwyddiannus. Hyd yn oed os nad ydych wedi ymgymryd â rôl debyg o’r blaen, byddwn yn eich cefnogi er mwyn i chi allu cael effaith gadarnhaol. 
Diolch i chi am eich diddordeb mewn gweithio gyda ni, ac edrychwn ymlaen at dderbyn eich cais. 
Yr eiddoch yn gywir,
Matthew Hayday 
Cyfarwyddwr Cynorthwyol, Llywodraethiant ac Ysgrifennydd y Cyngor  





T.4 Gwybodaeth am y Cyngor Nyrsio a Bydwreigiaeth (NMC) 

Y Cyngor Nyrsio a Bydwreigiaeth (NMC) ydy’r rheoleiddiwr annibynnol ar gyfer mwy nag 808,000 o weithwyr proffesiynol nyrsio a bydwreigiaeth.

Rydym yn gorff cyhoeddus statudol sydd yn atebol i Senedd y Deyrnas Unedig drwy'r Cyfrin Gyngor.

Mae’r Awdurdod Safonau Proffesiynol ar gyfer Iechyd a Gofal Cymdeithasol (PSA) yn goruchwylio ein gwaith ac yn adolygu ein perfformiad bob blwyddyn. Rydym hefyd yn Elusen gofrestredig gyda'r Comisiwn Elusennau yng Nghymru a Lloegr (1091434) ac yn yr Alban gyda Swyddfa Rheoleiddiwr Elusennau yr Alban (OSCR) (SC038362).
Ein rôl a’n hamcanion
Mae ein hamcanion statudol, a’r rheiny hefyd ydy ein hamcanion elusennol, wedi’u hamlinellu yng Ngorchymyn Nyrsio a Bydwreigiaeth 2001 (fel y’i diwygiwyd).

Ein prif amcan ydy amddiffyn y cyhoedd drwy:

· ddiogelu, hyrwyddo a chynnal iechyd, diogelwch a lles y cyhoedd;
· hyrwyddo a chynnal hyder y cyhoedd yn y proffesiynau nyrsio a bydwreigiaeth; a
· hyrwyddo a chynnal safonau proffesiynol a safonau priodol gyfer aelodau’r proffesiynau nyrsio a bydwreigiaeth.
Cynllun corfforaethol 2024-26 
Rydym wedi gosod pum maes gwaith sydd wedi’u hail-flaenoriaethu ar gyfer y ddwy flynedd nesaf, gan ganolbwyntio ar y risgiau mwyaf arwyddocaol i’n gwaith. Mae hynny’n cynnwys hwyluso penderfyniadau addasrwydd i ymarfer mewn modd prydlon a chynaliadwy sydd yn cadw pobl yn ddiogel. 

Gallwch ddarllen y cynllun llawn yma.

T.5 (adran yn parhau)
Sut rydym yn rheoleiddio
Ein rôl greiddiol ydy rheoleiddio. Rydym yn gosod ac yn hyrwyddo safonau addysg a phroffesiynol uchel ar gyfer nyrsys a bydwragedd ar draws y Deyrnas Unedig, a chymdeithion nyrsio yn Lloegr, ac yn sicrhau ansawdd eu rhaglenni addysg. Rydym yn cynnal uniondeb y gofrestr o'r rhai sydd yn gymwys i ymarfer. Ac rydym yn ymchwilio i bryderon ynglŷn â gweithwyr proffesiynol – rhywbeth sydd yn effeithio ar ychydig iawn o bobl ar ein cofrestr bob blwyddyn.

Er mwyn rheoleiddio’n dda, rydym yn cefnogi gweithwyr proffesiynol nyrsio a bydwreigiaeth a’r cyhoedd. Rydym yn creu adnoddau a chanllawiau sydd yn ddefnyddiol drwy gydol gyrfaoedd y gweithwyr proffesiynol, gan eu helpu i gyflawni ein safonau wrth ymarfer a mynd i’r afael ag unrhyw heriau fydd yn eu hwynebu. Rydym yn cydweithio er mwyn sicrhau bod pawb yn teimlo ymgysylltiad a’u bod wedi’u grymuso i ddylanwadu ar ein gwaith.

Rydym yn gweithio gyda’n partneriaid i fynd i’r afael â phryderon cyffredin, rhannu ein data, ein canfyddiadau a'r hyn a ddysgwn, er mwyn dylanwadu a darparu gwybodaeth a fydd yn llywio penderfyniadau ac yn helpu i ysgogi gwelliannau mewn gofal iechyd a chymdeithasol i bobl a chymunedau.
T.6 Ein gweledigaeth 
Ymarfer nyrsio a bydwreigiaeth diogel, effeithiol a charedig sydd yn gwella iechyd a lles pawb. 
T.7 Ein gwerthoedd a’n hymddygiad 
Ein gwerthoedd a’n hymddygiad sydd yn sail i’n diwylliant, gan ddylanwadu ar y gwaith a wnawn a’r ffordd rydym yn ei wneud. Mae ein gwerthoedd yn bwysig i ni. Dyma sydd yn llywio’r ffordd byddwn yn ymddwyn, yn unigolion ac ar y cyd, ac yn rhoi sylfaen gadarn i ni ar gyfer hyrwyddo rhagoriaeth mewn nyrsio a bydwreigiaeth er lles y cyhoedd.

Rydym wedi eu cydosod â’n nodau strategol. Mae pob gwerth yn hollbwysig, ond daw eu gwir nerth o’r ffordd y maent yn gweithio gyda’i gilydd.

Rydym yn deg
Rydym yn trin pawb yn deg. Mae tegwch wrth wraidd ein rôl fel rheoleiddiwr a chyflogwr dibynadwy a thryloyw.

Rydym yn garedig
Rydym yn gweithredu'n garedig ac mewn ffordd sy'n gwerthfawrogi pobl, eu safbwyntiau, eu sefyllfaoedd a'u profiadau.

Rydym yn cydweithio
Rydym yn gwerthfawrogi ein cysylltiadau (yn yr NMC a’r tu allan) ac yn cydnabod ein bod ar ein gorau pan fyddwn yn gweithio'n dda gydag eraill. 

Rydym yn uchelgeisiol
Rydym yn ymfalchïo yn ein gwaith. Rydym yn agored i ffyrdd newydd o weithio a'n nod bob amser yw gwneud ein gorau dros y gweithwyr proffesiynol ar ein cofrestr, y cyhoedd rydym yn eu gwasanaethu, a'n gilydd.

Mae pob un ohonom yn gyfrifol am gynnal y gwerthoedd hyn yn ein hymddygiad ein hunain ac yn ymddygiad ein cydweithwyr. Bydd pawb y byddwn yn gweithio â nhw – yn gydweithiwr, yn weithiwr proffesiynol sydd ar ein cofrestr, yn aelod o’r cyhoedd neu’n rhywun arall – yn gweld y gwerthoedd hyn drwy’r ffordd y byddwn yn ymddwyn.



T.8 Ein hymrwymiad i gydraddoldeb, amrywiaeth a chynhwysiant (EDI)
Mae ein Cynllun EDI (2022 – 2025) yn amlinellu ein nodau ar gyfer bod yn rheoleiddiwr a chyflogwr cynhwysol ac effeithiol.

Rydym yn gwerthfawrogi amrywiaeth y bobl sydd ar ein cofrestr ac mae rhaid i ni sicrhau bod ein prosesau’n deg ac yn hygyrch i bob un ohonynt. Rydym wedi dod ymhell eisoes ond mae ffordd hir yn dal o’n blaenau ni. Mae gan bob un ohonom yr hawl i fod yn falch o’r hyn ydym, i gael ein parchu, ac i fyw ein bywydau heb ofni gwahaniaethu ar sail lliw ein croen, pwy rydym yn eu caru, ein crefydd neu’n ffydd, unrhyw anabledd a all fod gennym, ein hoedran, ein rhyw nac unrhyw agwedd ar ein cefndir neu’r hyn ydym.

Rydym yn annog ceisiadau gan unrhyw ymgeiswyr o bob cefndir.

Yn ystod y broses ymgeisio, rydym yn ymrwymo i wneud unrhyw addasiadau rhesymol – er enghraifft, sicrhau bod capsiynau caeedig ar gael yn ystod cyfweliadau. Gallwn hefyd ddarparu’r ddogfen hon mewn fformatau gwahanol, gan gynnwys ar ffurf dogfen Microsoft Word. Mae ymgeiswyr anabl sydd yn bodloni’r meini prawf hanfodol ar gyfer y rôl yn gymwys i gael cyfweliad wedi’i warantu a gallant ofyn am hynny fel rhan o’u cais.

Nid oes lle i unrhyw fath o wahaniaethu yn y sector gofal iechyd, ac rydym wedi ymrwymo i weithio gyda phartneriaid i wneud popeth sydd o fewn ein gallu i fynd i'r afael ag anghydraddoldeb ac i hyrwyddo amrywiaeth a chynhwysiant. Gallwch ddarllen y cynllun EDI yn llawn yma.

T.9 - Sut mae paneli yn gweithio

Aelodau paneli sydd yn ystyried achosion addasrwydd i ymarfer. Maent yn cael eu penodi ar sail argymhelliad y Bwrdd Penodiadau y mae ei holl aelodau’n annibynnol, ac sydd yn cynghori’r Cyngor ynhglŷn â phenodi aelodau paneli. Mae’r Bwrdd yn craffu’n annibynnol ar y broses ddethol ac yn darparu cyngor i’r NMC. Gallwch chi gael gwybod mwy am y Bwrdd Penodiadau a’i aelodau annibynnol yma: Bwrdd Penodiadau – Y Cyngor Nyrsio a Bydwreigiaeth (nmc.org.uk)

Mae aelodau paneli hefyd yn annibynnol ar yr NMC. Maent yn cyflawni rôl arwyddocaol iawn yn diogelu’r cyhoedd, cynnal hyder y cyhoedd yn y proffesiynau, a chynnal safonau ac ymddygiad proffesiynol priodol.  
 
Mae paneli pwyllgorau addasrwydd i ymarfer yn cynnwys nyrsys neu fydwragedd ac aelodau lleyg. Fel arfer bydd tri aelod panel yn penderfynu ar unrhyw achos penodol gydag o leiaf un aelod lleyg ac un sydd ar y gofrestr. Mae’r panel yn cael ei gynorthwyo gan ymgynghorydd cyfreithiol annibynnol.

Ceir dau wahanol Bwyllgor Ymarfer sydd yn ystyried gwahanol fathau o achosion: 

Pwyllgor Ymchwilio (IC): Gosod ac adolygu gorchmynion dros dro sydd yn diogelu’r cyhoedd rhag risg tra bydd yr NMC yn ymchwilio i bryderon ynglŷn â nyrs, bydwraig neu gydymaith nyrsio. Mae Paneli IC yn eistedd am un diwrnod ar y tro ac yn ystyried nifer o achosion mewn un diwrnod. Os mai dim ond am un diwrnod ar y tro y gallwch chi fod ar gael ar gyfer gwaith yr NMC, gallai’r Pwyllgor hwn fod yn fwy addas i chi.

Pwyllgor Addasrwydd i Ymarfer (FtPC)  Dyma’r pwyllgor sydd yn gwneud penderfyniadau Addasrwydd i Ymarfer terfynol, a lle bo angen gwneud hynny er mwyn diogelu’r cyhoedd neu gynnal budd y cyhoedd, mae’n gosod cyfyngiadau ar ymarfer nyrs, bydwraig neu gydymaith nyrsio unwaith y bydd yr NMC wedi ymchwilio’n llawn i’r achosion. Fel arfer, mae’r paneli hyn yn gwrando ar achosion sydd yn para am wythnos neu’n aml iawn am lawer mwy o amser. Os ydych chi’n gallu bod ar gael am nifer o wythnosau yn olynol, gallai’r FtPC fod yn fwy addas i chi. 

Byddwch yn cael cyfle i ddatgan pa un fyddai orau gennych os cewch eich gwahodd i gyfweliad. 


Dyfyniad gan y Bwrdd Penodiadau yn cael ei ddangos mewn cylch:

”Rydym wedi ymrwymo i benodi aelodau paneli sy’n adlewyrchu amrywiaeth ein proffesiynau a’r cymunedau rydym yn eu gwasanaethu. Mae ein prosesau penodi wedi’u cynllunio i fod yn hygyrch, yn deg, yn dryloyw, yn seiliedig ar deilyngdod, a heb duedd na gwahaniaethu anghyfreithlon, gan sicrhau y caiff pob llais ei glywed a’i werthfawrogi”.

Jane Slatter a Surinder Birdi, Cadeiryddion presennol a nesaf y Bwrdd Penodiadau

T. 10 (adran flaenorol yn parhau)

Beth mae aelodau paneli yn ei wneud?

Mae aelodau paneli annibynnol yn allweddol er mwyn gwneud penderfyniadau teg, caredig a chyson ynglŷn ag addasrwydd i ymarfer gweithwyr proffesiynol.

Mae aelodau paneli yn gweithio mewn grwpiau o dri. Yn y grŵp hwnnw, mae wastad o leiaf un nyrs, bydwraig neu gydymaith nyrsio, ac un unigolyn lleyg (hynny yw, rhywun nad yw wedi bod ar ein cofrestr erioed). Maent yn cydweithio, gan ddefnyddio cyngor gan asesydd cyfreithiol, er mwyn dod i benderfyniad ynghylch p’un ai yw gweithiwr proffesiynol yn addas i ymarfer a phenderfynu pa gyfyngiadau, os o gwbl, i’w gosod ar ymarfer y gweithiwr proffesiynol er mwyn cadw pobl yn ddiogel.

Mae gan lawer o aelodau’r paneli rolau eraill oddi allan i’r NMC – ond mae’r NMC yn gofyn i ymgeiswyr allu ymrwymo o leiaf 15 diwrnod y flwyddyn i fod yn aelod o baneli. Yn ychwanegol, byddwch yn cwblhau pedwar i bum diwrnod o hyfforddiant cynefino pan gewch eich penodi’n gyntaf, ac o leiaf un diwrnod o hyfforddiant bob blwyddyn.

Er mwyn bod yn llwyddiannus, rhaid bod gennych wir ddiddordeb mewn helpu i ddarparu gofal gwell, mwy diogel ar draws y sector iechyd yn y Deyrnas Unedig drwy wneud penderfyniadau teg ac ar sail tystiolaeth ynglŷn â’r achosion y byddwch yn eu hystyried. 

Yn gyfnewid am hynny, bydd yr NMC yn darparu’r cyfleoedd hyfforddi iawn i chi er mwyn cefnogi eich datblygiad, ac amgylchedd gweithio cynhwysol.


Am beth rydym yn chwilio yn aelodau ein paneli?

Rydym eisiau clywed gan bobl sydd yn bodloni ein meini prawf cymhwystra ac sydd yn gallu dangos ein gwerthoedd a’n galluoedd. Y gwerthoedd hynny ydy tegwch, caredigrwydd, uchelgais a chydweithio. Ac mae’r galluoedd yn cynnwys proffesiynoldeb ac uniondeb, ac ymrwymiad i gydraddoldeb.

Nid yw hon yn rhestr gyflawn – gall fod nodweddion eraill wedi’u nodi gennym yn y disgrifiad swydd a gyhoeddwyd. Ond gobeithiwn y bydd hyn yn eich helpu i baratoi ac i ganolbwyntio ar eich datblygiad.  Darllenwch fwy yma.

Dymunwn bob llwyddiant i chi os byddwch chi’n penderfynu ymgeisio i fod yn aelod paneli neu'n gadeirydd paneli.

Dyfyniad gan aelod paneli sydd ar y gofrestr yn cael ei ddangos mewn cylch ar y dudalen–

“Des i’n banelwr ar gyfer y rhai sydd ar y gofrestr oherwydd fy mod eisiau dod i ddeall proses reoleiddio’r NMC yn well. . . ac fel unigolyn du sydd yn nyrs gofrestredig, roeddwn am ychwanegu fy llais proffesiynol er mwyn sicrhau bod pob nyrs, yn enwedig y rhai sydd yn ddu ac yn frown, yn cael eu trin yn deg ac nad ydynt yn cael eu colli o’r proffesiwn nyrsio. Mae wedi bod yn un o brofiadau gorau fy mywyd proffesiynol hyd yn hyn.” 
Aelod paneli sydd ar y gofrestr 
T. 11 Y Rolau
Mae Inclusive Boards yn falch o weithio mewn partneriaeth â’r NMC mewn ymgyrch recriwtio genedlaethol i benodi hyd at 140 o aelodau paneli a chadeiryddion paneli’r NMC o bob rhan o bedair cenedl Cymru, Gogledd Iwerddon, Yr Alban a Lloegr. Mae’r 140 rôl yma yn cynnwys 80 rôl sydd yn agored i bobl leyg a 60 rôl sydd yn agored i nyrsys, bydwragedd a chymdeithion nyrsio cofrestredig.  Mae gweithwyr cofrestredig yn cyflawni rôl allweddol yn dod â’u gwybodaeth ynglŷn ag ymarfer i’n gwrandawiadau.
Cadeiryddion Paneli
Rydym yn chwilio am o leiaf 55 o gadeiryddion paneli i ymuno â ni. Fel Cadeirydd Paneli, rydych yn gyfrifol am reoli ac arwain trafodion gwrandawiadau yn rhagweithiol. Rydych yn atebol am gwblhau gwrandawiadau mewn modd teg ac effeithiol ac am lunio penderfyniad ar sail rhesymeg gadarn, y gall fod angen i chi ei ddrafftio.
Aelodau Paneli
Rydym yn chwilio am o leiaf 85 o aelodau paneli i ymuno â ni. Mae aelodau paneli annibynnol yn allweddol er mwyn gwneud penderfyniadau teg, caredig a chyson ynglŷn ag addasrwydd i ymarfer gweithwyr proffesiynol.    
T.12 
Cymhwystra
Byddwch cystal ag ystyried meini prawf cymhwystra a meini prawf bod yn anghymwys i fod yn Aelodau Paneli’r NMC (Lleyg a Chofrestredig) yn llawn cyn ymgeisio. Gellir gweld y rhesymau dros fod yn anghymwys ar gyfer penodiad i’r rolau hyn yn y ffurflen gais.,
Cymhwystra i rai sydd wedi cofrestru

Rhaid eich bod yn byw neu’n gweithio yng Nghymru, Gogledd Iwerddon, Yr Alban neu Loegr, wedi’ch cofrestru ar hyn o bryd gyda’r NMC heb unrhyw gyfyngiad ar eich ymarfer, ac yn barod i gynnal eich cofrestriad tra byddwch chi’n gwasanaethu yn eich rôl. Os bydd eich cofrestriad gyda’r NMC yn dod i ben unrhyw bryd yn ystod eich tymor, ni fyddwch yn gallu parhau yn eich rôl.

Cymhwystra i ymgeiswyr lleyg (aelodau o’r cyhoedd)

Rhaid eich bod yn byw yng Nghymru, Gogledd Iwerddon, Yr Alban neu Loegr. Cyfeiriwch at y meini prawf cymhwystra a’r meini prawf ar gyfer bod yn anghymwys. 
Galluoedd ac ymddygiadau yn gryno
· Arwain a rheoli (Cadeiryddion Paneli)
· Proffesiynoldeb ac uniondeb
· Cydweithio
· Cyfathrebu
· Gwneud penderfyniadau o ansawdd uchel
· Ymrwymiad i gydraddoldeb, amrywiaeth a chynhwysiant
Gweler y Fanyleb Rôl briodol ar gyfer holl ofynion y rôl, manyleb person, a’r holl alluoedd ac ymddygiadau.
T.13 (adran flaenorol yn parhau)
Gofynion ar gyfer y rolau
Bydd angen i chi ddarllen ac ystyried papurau achosion a mynychu gwrandawiadau a chyfarfodydd ein pwyllgorau ymarfer ledled y Deyrnas Unedig a byddwch yn cyflawni swyddogaethau Cadeirydd/Aelod Panel yn unol â darpariaethau Gorchymyn Nyrsio a Bydwreigiaeth 2001 a Rheolau Nyrsio a Bydwreigiaeth (Addasrwydd i Ymarfer) 2004.
Byddwch yn gwrando ar dystiolaeth pobl sydd yn mynychu ein gwrandawiadau ac yn ei hystyried, ac mewn cydweithrediad â’r Panel cyfan byddwch yn gwneud penderfyniadau annibynnol ynglŷn ag achosion o ddiffygion honedig yn addasrwydd ein cofrestreion i ymarfer. Yn ogystal, gofynnir hefyd i chi wneud asesiadau risg ynglŷn ag addasrwydd nyrs, bydwraig neu gydymaith nyrsio i barhau i ymarfer heb gyfyngiadau wrth ddisgwyl i’w hachos gael ei gwblhau.
Byddwch yn cyflawni rôl hollbwysig o safbwynt dyheadau’r NMC o ran cydraddoldeb, amrywiaeth a chynhwysiant, gan ganolbwyntio’n benodol ar sicrhau bod y penderfyniadau a wneir yn deg, yn seiliedig ar dystiolaeth, a heb ragfarn.
Yn ogystal â meddu ar y galluoedd a’r sgiliau angenrheidiol, byddwch yn arddangos ein gwerthoedd a’n hymddygiadau, sef bod yn deg, caredig, uchelgeisiol a chydweithredol. Byddwch yn fodel rôl ar gyfer ymddygiadau cadarnhaol, gan osod y cywair ar gyfer ein gwrandawiadau a chreu amgylchedd cynhwysol.
Byddwch chi’n cyfarfod ac yn cefnogi pobl ar yr adegau y maent fwyaf agored i niwed yn aml a bydd angen i chi gydbwyso eu hanghenion nhw â’r angen i gwblhau’r gwrandawiad o fewn yr amser sydd ar gael.
Dylech chi allu dangos ein gwerthoedd a sut byddwch chi’n bodloni’r galluoedd a’r ymddygiadau isod.
T.14 (Adran flaenorol yn parhau)
Galluoedd ac ymddygiadau (yn llawn)
Oni nodir yn wahanol, mae’r holl alluoedd yn gymwys ar gyfer rolau Cadeiryddion ac Aelodau Paneli.
Arwain a rheoli (rôl Cadeiryddion Paneli yn unig)
Byddwch chi’n:
· Hwyluso’r achos yn rhagweithiol ac yn effeithiol, gan sicrhau y cwblheir gwrandawiadau’r NMC yn amserol ac yn effeithlon.
· Arwain ar sicrhau bod y Panel yn ffurfio penderfyniad ysgrifenedig ar sail rhesymeg gadarn sydd yn adlewyrchu canllawiau’r NMC ac y gellir ei ddeall gan aelod o’r cyhoedd heb gyfeirio at unrhyw ddogfennau eraill.
· Rheoli sefyllfaoedd anodd yn hyderus a pharchus gan ddangos pendantrwydd ffeithiol tra byddwch yn dangos empathi tuag at y rhai sydd yn ymwneud â’n prosesau.
Proffesiynoldeb ac uniondeb
Byddwch chi’n:
· Trin data a gwybodaeth sensitif mewn modd priodol ac yn gwbl gyfrinachol.
· Myfyrio ynglŷn â’ch perfformiad eich hunan a pherfformiad y Panel, a darparu a derbyn adborth adeiladol er mwyn ysgogi gwelliannau.
Cydweithio
Byddwch chi’n:
· Meddu ar sgiliau dylanwadu a thrafod cryf a phrofiad o ymdrin â sgyrsiau anodd.
· Cydweithio’n effeithiol â phanelwyr eraill er mwyn sicrhau consensws yn unol ag amcanion yr NMC.
· Aelodau Paneli yn unig: gweithio gyda’r holl bartïon a chydweithwyr er mwyn cynnal yr achos yn rhagweithiol ac yn effeithiol, gan sicrhau y cwblheir gwrandawiadau’r NMC yn amserol ac yn effeithlon.
Cyfathrebu
Byddwch chi’n:
· Gwrando’n weithredol ac yn mynegi eich hun yn eglur ac yn gryno mewn ieithwedd syml y gellir ei deall gan bawb sydd yn cymryd rhan yn y gwrandawiadau.
· Teilwra eich arddull cyfathrebu yn ôl anghenion y rhai sydd o’ch cwmpas, gan ystyried gwahaniaethau diwylliannol ac anghenion ar gyfer sicrhau cynhwysiant.
Gwneud penderfyniadau o ansawdd uchel
Byddwch chi’n:
· Amgyffred a dadansoddi tystiolaeth a gwybodaeth gymhleth mewn modd teg a chytbwys ac yn gallu mynegi eich hun mewn modd eglur a chryno.
· Graff eich barn, a byddwch yn meddu ar y gwytnwch meddyliol i allu cyfrannu at wneud penderfyniadau anodd ar sail tystiolaeth fydd yn cael effaith sylweddol ar fywydau pobl eraill.
· Gwneud penderfyniadau drwy gyfeirio at bolisïau a chanllawiau perthnasol yr NMC ac yn cwblhau gwrandawiadau o fewn yr amser a ddyranwyd.
Cydraddoldeb, amrywiaeth a chynhwysiant
Byddwch chi’n:
· Dangos safbwynt deg a chytbwys ar sail y wybodaeth a gyflwynwyd a byddwch yn ymwybodol o'ch tueddiadau a’ch rhagfarnau eich hun ac yn gallu eu gosod i’r naill ochr.
· Rhagweithiol yn dangos ymrwymiad i gyfle cyfartal a meithrin perthynas dda rhwng pobl sydd yn rhannu nodwedd warchodedig a rhai nad ydynt.
· Hyderus yn codi eich llais i herio unrhyw wahaniaethu, aflonyddu ac erledigaeth.
T. 15 Asesu 
Bydd ymgeiswyr yn cael eu hasesu yn ôl 
Cymhwystra 
Yn gyntaf, rhaid i ymgeiswyr fodloni’r meini prawf cymhwystra a’r meini prawf ar gyfer bod yn anghymwys yn llawn.
Ymrwymiad
Rhaid i chi fod ar gael i fynychu hyfforddiant cynefino a gynhelir ym mis Chwefror/Mawrth 2025. Gofynnir i chi gadarnhau eich dewis o ddyddiadau hyfforddiant os cewch eich gwahodd i gyfweliad. 
Rhaid i ymgeiswyr fod ar gael am o leiaf 15 diwrnod y flwyddyn i gyflawni’r rôl.
Gwerthoedd ac ymddygiadau 
Ymhlith gwerthoedd ac ymddygiadau’r NMC, mae: 
· Rydym yn deg
· Rydym yn garedig
· Rydym yn uchelgeisiol 
· Rydym yn cydweithio  
Caiff tystiolaeth o'r gwerthoedd a’r ymddygiadau hyn eu hasesu yn y cam ymgeisio a’r cam cyfweld.

Galluoedd
Caiff eich ymddygiadau, eich cryfderau a’ch profiad eu hasesu yn ôl galluoedd ac ymddygiadau’r rôl ar bob cam yn y broses ddethol. Mae’r meini prawf hyn yn cynnwys:
· Arwain a rheoli (Cadeiryddion Paneli yn unig)
· Proffesiynoldeb ac uniondeb
· Cydweithio
· Cyfathrebu
· Gwneud penderfyniadau o ansawdd uchel
· Ymrwymiad i gydraddoldeb, amrywiaeth a chynhwysiant
Gall eich ymateb fod yn seiliedig ar unrhyw agwedd ar eich bywyd, eich profiadau a’ch gweithgareddau, nid eich gwaith proffesiynol yn unig. Caiff yr ystod o werthoedd a galluoedd eu hasesu yn y cam o lunio rhestr fer ac yn y cam cyfweld. 
Bydd y dull cyfunol hwn, sydd yn seiliedig ar alluoedd ac ymddygiadau, yn caniatáu i ymgeiswyr drafod eu profiadau a’u cymhelliant, ac yn eu galluogi i ddangos eu potensial i fabwysiadu’r ymddygiadau angenrheidiol yn y rolau sydd ar gael. Byddwch cystal â rhoi atebion mor llawn â phosib i’r cwestiynau ar-lein o fewn terfyn o 350 gair fesul cwestiwn. 
Yn eich ymateb i’r cwestiynau, dylech:
· Gyfeirio at y fanyleb person a’r galluoedd a’r ymddygiadau yn nogfen fanyleb y rôl berthnasol.
· Cyfyngu eich atebion i 350 gair ar gyfer pob un o’r cwestiynau.
· Gallwch gyfeirio at eich profiadau yn eich bywyd personol yn ogystal ag unrhyw brofiad gwaith gwirfoddol neu gyflogedig.
· Dewis eich enghreifftiau cryfaf - does dim rhaid i’r rhain ymwneud â’r NMC gan ein bod yn chwilio am dystiolaeth o wybodaeth, sgiliau a rhinweddau trosglwyddadwy yn yr enghreifftiau a rowch.
· Sicrhau bod eich rôl chi yn yr enghraifft yn eglur a bod eich atebion yn benodol ac wedi’u teilwra i gwmpasu’r galluoedd a’r ymddygiadau sy’n cael eu profi gennym ym mhob cwestiwn.
T.16 Amser a thâl
Ymrwymiad i’r rôl
Prif flaenoriaeth yr NMC ydy parhau i wneud penderfyniadau addasrwydd i ymarfer teg sydd yn cadw pobl yn ddiogel, ond mewn modd mwy prydlon ac ystyriol. Er mwyn cyflawni hynny, bydd angen i chi fod ar gael am o leiaf 15 diwrnod y flwyddyn, gan nodi y gallem, yn ddibynnol ar argaeledd a chapasiti gwrandawiadau, gynnig llawer mwy e.e. 50 diwrnod y flwyddyn. 
Bydd angen i chi fod ar gael ar gyfer gwranadawiadau wyneb yn wyneb a gwrandawiadau rhithiol drwy MS Teams.
Mae’r lwfansau a gytunwyd ar gyfer y rolau ar hyn o bryd fel a ganlyn:
Taliadau cydnabyddiaeth
Cadeiryddion Paneli: £367.00 y diwrnod
Aelodau Paneli: £320.00 y diwrnod
Byddwch hefyd yn cael eich ad-dalu ar gyfer costau teithio rhesymol sydd yn codi yn sgil cyflawni busnes yr NMC, yn unol â pholisi teithio a chostau cadeiryddion/aelodau paneli.
Rydym wedi ymrwymo i sicrhau y gwnawn ni unrhyw addasiadau rhesymol o ran teithio a llety ar gyfer cadeiryddion/aelodau paneli. Mae hynny’n cynnwys addasiadau ar gyfer y rhai sydd yn feichiog neu’n anabl.
T. 17 Sut i ymgeisio
Y dyddiad cau ar gyfer ceisiadau yw 12:00 hanner dydd Ddydd Mercher 17 Gorffennaf 2024. 
Ewch i www.inclusiveboards.co.uk/home/nmc i gyflwyno ffurflen gais.
Sylwch, fel rhan o’r prosesau ymgeisio, bydd angen i chi:
· Gwblhau’r holl gwestiynau mor llawn ag y bod modd ar y ffurflen gais ar-lein. Bydd hyn yn cynnwys ateb cwestiynau ynglŷn â sut rydych chi’n bodloni’r galluoedd a’ch addasrwydd ar gyfer y rôl/rolau rydych chi’n ymgeisio amdani/amdanynt.
· Cyflwyno eich CV cyfredol pan ofynnir i chi wneud hynny.
· Cwblhau’r ffurflen gwybodaeth amrywiaeth pan ofynnir i chi wneud hynny.
Bydd pob cais yn cael ei gydnabod. Nodwch na fyddwn yn gallu ystyried ceisiadau anghyflawn, na cheisiadau a dderbynnir ar ôl yr amser cau.
Gofynnir hefyd i chi ddarparu gwybodaeth am:
· Wrthdaro buddiannau ac ymddygiad blaenorol.
· Gweithgaredd gwleidyddol arwyddocaol.
· Eich canolwyr (nid yw hyn yn berthnasol i aelodau presennol paneli’r NMC).
I gael gwybod mwy, i ofyn am gymorth wrth ymgeisio, neu i gael trafodaeth anffurfiol gyfrinachol cyn ymgeisio, cysylltwch ag un o’n hymgynghorwyr drwy e-bostio nmc@inclusiveboards.co.uk 
Bydd ceisiadau yn cael eu hystyried bob yn dipyn ac annogir ymgeiswyr i gyflwyno eu ceisiadau ar yr adeg gynharaf sydd yn gyfleus iddynt yn hytrach nag aros i gyflwyno eu cais yn agosach at y dyddiad cau.
T.18 Gwybodaeth ychwanegol bwysig
Proses ddethol
Rydym wedi ymrwymo i gynnal prosesau dethol sydd yn hygyrch, yn deg, yn dryloyw, yn seiliedig ar deilyngdod a heb unrhyw duedd na gwahaniaethu anghyfreithlon. Bydd y broses ddethol yn cael ei harwain gan dystiolaeth ac ym mhob cam, byddwch yn cael eich asesu yn ôl y galluoedd a amlinellir ar dudalen 14 ac a gynhwysir yn y manylion llawn ym Manylebau’r Rolau.
Ar gyfer ymgeiswyr sydd yn cael eu gwahodd i gyfweliad, bydd gwiriadau dilysrwydd dyladwy yn cael eu cynnal ar eich hanes proffesiynol a phersonol (gan gynnwys gwiriadau cyfryngau cymdeithasol) a bydd angen tystlythyrau. Bydd ymgeiswyr fydd wedi bodloni’r safon angenrheidiol yn y cam cyfweld yn cael eu hargymell ar gyfer eu penodi i’r Bwrdd Penodiadau ym mis Rhagfyr 2024. Bydd y Cyngor yn ystyried argymhellion y Bwrdd Penodiadau ar gyfer penodi ym mis Ionawr 2025.
Tymor 
Y tymor gwasanaeth cychwynnol ar gyfer Cadeiryddion Paneli ac Aelodau Paneli fydd cyfnod o bedair blynedd. Ar gyfer aelodau o’r gofrestr, bydd parhau â’r cofrestriad yn amod ychwanegol. Ni fydd cofrestreion nad ydynt ar y gofrestr yn gallu parhau yn eu rôl.
Hyfforddi a datblygu
Bydd pawb a benodir o'r newydd yn derbyn rhaglen gynefino gynhwysfawr a fydd yn cynnwys dysgu ar-lein a phedwar diwrnod o ddysgu byw i Aelodau Paneli a phum diwrnod i Gadeiryddion Paneli. Mae’r rhaglen hon wedi’i threfnu ar gyfer mis Chwefror a mis Mawrth 2025.  Os cewch eich gwahodd i gyfweliad, byddwch chi’n derbyn rhestr o ddyddiadau cynefino a gofynnir i chi ddewis pa ddyddiadau fyddai orau gennych. Ni fyddwch yn gallu gwasanaethu fel Aelod Panel neu Gadeirydd Panel nes bydd yr holl hyfforddiant cynefino wedi’i gwblhau. Bydd pawb a benodir yn derbyn taliad o £260 am bob diwrnod hyfforddi. Yn ogystal, bydd cyfleoedd parhaus ar gyfer datblygu i unigolion ac ar y cyd.
Cwynion 
Os byddwch yn dymuno gwneud cwyn, cysylltwch ag Inclusive Boards yn y man cyntaf drwy e-bostio hello@inclusiveboards.co.uk
T.19-20 Llinell amser

	DYDDIAD
	CAM

	Canol Mehefin 2024
	Ceisiadau’n agor

	12.00pm hanner dydd Ddydd Mercher 17 Gorffennaf 2024
	Ceisiadau’n Cau
Er mwyn i geisiadau fod yn ddilys, bydd rhaid i ni dderbyn:
· Ffurflen gais ar-lein wedi’i chwblhau (gan gynnwys CV).
· Er mai gwirfoddol ydyw, diolchwn i chi ymlaen llaw am gwblhau’r ffurflen monitro amrywiaeth a chynhwysiant.
· Bydd pob cais a dderbynnir yn mynd trwy wiriad cymhwystra, gan gynnwys cadarnhau nad yw’r ymgeiswyr yn anghymwys yn ôl y Gorchymyn Nyrsio a Bydwreigiaeth (Cyfansoddiad) a chyfraith elusennau; a chanfod unrhyw wrthdaro buddiannau posib y gall fod angen eu trafod.

	Gorffennaf i Awst 2024
	Cam llunio rhestr hir 
Bydd Inclusive Boards yn cynnal asesiad cychwynnol o’r holl geisiadau yn ôl galluoedd y rolau.

	Awst i Fedi 2024
	Cam llunio rhestr fer
Bydd yr NMC yn penderfynu pa ymgeiswyr fydd yn cael eu gwahodd i gael eu cyfweld. Bydd Inclusive Boards yn rhoi gwybod i chi am ganlyniad y cam hwn cyn gynted ag y gallwn.


	Awst i Fedi 2024
	Cam gwirio cyn cyfweld
Byddwn yn:
· Cynnal gwiriadau diwydrwydd dyladwy ar eich hanes proffesiynol a phersonol (gan gynnwys gwiriadau cyfryngau cymdeithasol); a
· Gofyn am dystlythyrau gan y canolwyr a enwebwyd gennych os nad ydych yn aelod o baneli’r NMC ar hyn o bryd.




	Medi i Hydref 2024
	Cam cyfweld 
Bydd y cyfweliad dethol yn para tua 60 munud a bydd yn cynnwys cwestiynau ar gyfer y galluoedd. 

Gofynnir hefyd i ymgeiswyr i fod yn Gadeiryddion baratoi ymateb llafar i senarios amrywiol. Byddwch chi’n cael rhybudd ymlaen llaw ynglŷn â hynny.

Ar gyfer ymgeiswyr mewnol (aelodau paneli presennol) sydd yn ymgeisio ar gyfer rôl y Cadeirydd, bydd y cyfweliad dethol yn para tua 30 - 45 munud a bydd yn cynnwys cwestiynau ynglŷn â’r gallu arwain a rheoli. Gofynnir hefyd i chi baratoi ymateb llafar i senarios amrywiol. Byddwch chi’n cael rhybudd ymlaen llaw ynglŷn â hynny. 


	Rhagfyr 2024
	Cam ar ôl cyfweld
Wedi’r cyfweliadau, bydd yr NMC yn penderfynu pwy fydd yn cael eu hargymell ar gyfer eu penodi i’r Bwrdd Penodiadau.

	Rhagfyr 2024
	Bwrdd Penodiadau
Argymhellion ar gyfer penodiadau yn cael eu hystyried gan y Bwrdd Penodiadau.

	Ionawr 2025
	Y Cyngor 
Y Cyngor i ystyried argymhellion y Bwrdd Penodiadau ar gyfer penodi. Rhoi gwybod i ymgeiswyr am y penderfyniad terfynol.

	Ionawr i Chwefror 2025
	Penodi a chynefino






